
dapet teroes itoe segala hatsil jang tida halal zonder dirinja moesti terlibit oleh kasoesahan. Tapi dengen akal bagimana? Inilah ia tida taoe dan blon sanggoep atoer. Itoe alkohol jang ia tenggak satjara liwat wates membikin pikirannja djadi boetek, hingga ia tjoemah bisa oering-oeringan pada segala orang jang ada di bawah kwasanja.

Sasoedah mandi dan toeker pakean serta iroep sedikit kopi, jang sabagian ia siremken ka badan istrinja jang ditoedoeh sedoeh itoe kopi terlaloe èntjèr, ini Nero tetiron laloe bawa toengketnja aken pergi ka kantoor Kapitein Tionghoa, jang lantaran lagi bepergian ka laen tempat Tan Tjo Lat moesti preksa dan oeroesin segala apa jang dirasa ia boleh lantes kerdjaken zonder menoenggoe sampe itoe chef dateng. Antara soerat-soerat jang ditrima di kantoor kapitein, ada djoega satoe dari kantoor commissasir politie, jang boenjinja ada begitoe roepa hingga djoeroetoelis kapitein, waktoe srahken itoe soerat padanja, telah berkata: „Tjoba toean preksa apa ada orang nama begini?”

Tan Tjo Lat ambil dan batja itoe soerat jang boenjinja, sabagimana biasanja soerat-soerat dienst, ada ringkes dan saderhana

